
Maten an, Lila leve bonè. Li benyen, li met



rad sou li, li penyen tèt li. Lè li fini, li soti

deyò. Nan lakou a, li jwenn manman li kap bay

poul yo 



manje. Li salye li epi, lè manman li



fini, yo toulède tounen antre. Yo fè manje

ansanm, yo manje epi yo netwaye kay la.

Manman Lila di li konsa:

- Ou mèt al jwe ak lòt timoun yo wi siw vle.

Kòm Lila te gentan fin konn leson li, li te

gentan fè devwa li, li soti. Lila kouri al bò

teren an kote tout lòt timoun yo.



 



Tifi yo ap jwe marèl, yap sote kòd epi ti



mesye yo ap jwe foutbòl. Lila kanpe yon moman

lap gade yo. Li anvi al eseye tou.

Lila deplase kite zanmi li yo ki tap tann li



pou yo kòmanse fè lago. Li al pale ak Jozèf ki

se kapitèn ekip foutbòl katye a. Jozèf fè kòlè

paske se lè sa a li ta pral fè yon gòl. Men li

vinn kote Lila kan mèm. Lila dil konsa:

- Jozèf, eske wap dakò poum antre nan ekip

la?

 



Jozèf gade Lila epi li ri.

Li di Lila:

- Tifi pa konn nan jwe foutbòl! Al sote kòd

oubyen jwe marèl tande!

 



Lila pa di anyen. Li ale lakay li san li pa di



zanmi li yo orevwa.

Lè Lila rive lakay li, li jwen manman li ap



lave rad. Li pran yon ti chèz ba, li chita kote

li men nan machwè. Kòm manman Lila konn

pitit li byen, li mande li:

- Lila, kisaw genyen?

Lila reponn li:

- Mwen anvi aprann jwe foutbòl men Jozèf pa

vle aksepte mwen nan ekip la.

